
Құрметті депутаттар!

Құрметті отырысқа қатысушылар!

Бодандықтың бұғауынан босап, Алтайдан Атырауға дейінгі байтақ даламызда Тәуелсіздіктің орнағанына биыл 30 толады. Осы уақыт ішінде еліміз дамудың даңғыл жолына түсіп, әлеуметтік-экономикалық тұрғыда айтулы табыстарға қол жеткізді.  
Ел тәуелсіздігінің 30 жылында рухани дамудың сан түрлі белестерін өткердік. Халқымыздың рухани-құндылық әлемі, ұлттық санасы мен дүниетанымы жаңарды. Өзін тану, өзін әлемге таныту, рухани және мәдени қазынасын әлемдік өркениетпен ұластыру бағытында көптеген шаруалар атқарылды. Бұл тұрғыда, Елбасының «Рухани жаңғыру» бағдарламасы – қазіргі заман жағдайындағы рухани дамудың басты алғышарттарын айқындап берді.
Мемлекет басшысы Қасым-Жомарт Кемелұлы Тоқаев халыққа Жолдауында қазіргі міндет – халқымыздың жаңа болмысын қалыптастыру, тұтас ұлт сапасын арттыру екенін баса айтты. 
Адамды және қоғамды уақыт талабына сай жетілдіру қажеттігін өмірдің өзі көрсетіп отыр. Президент айтып өткендей, жаңарған ұлт қана жаңғырған елдің жетістігін жаһан жұртына таныта алады.
Бүгінгі таңда адамзат өркениетінің ағымы уақыт өткен сайын сан мың өзгерістерді бастан кешіруде. Қоғамдық санаға ықпал ететін жаңа идеялар мен жат тұжырымдар пайда болды. Сондықтан осы заманның жасампаздығына жұтылып кетпей, дүбірлі дүниенің даңғыл жолына түсу жаңаша дүниетанымды талап етері сөзсіз. Сондықтан, алдыңғы қатарлы елдермен иық түйістіріп, тереземізді тең ету мақсатында өркениетті дәуірдің дамуына ілесетін өзіндік санамызды бейімдеу уақыт талабы екені сөзсіз. 
Бұл ретте, ұлттың жаңа болмысын қалыптастырудың базалық құндылығы – ол білім мен рухани тәрбие деп білеміз.  

Бүгінде мемлекетіміз жастардың заманға сай лайықты білім алуына және жан-жақты дамуына барлық жағдай жасап отыр. Жастардың тәлімі мен тәрбиесі ел үкіметінің назарынан еш уақытта тыс қалған емес. Өйткені, болашаққа деген сенім – ең алдымен жас ұрпақтың ілім-білімімен, таным–тәлімімен өлшенеді.  
Өз кезегінде, қоғамды рухани тұрғыда жетілдіруде шығармашылық одақтар мен қоғамдық ұйымдардың рөлін ерекше атап өткім келеді. Өйткені, ұлтымыздың өркениет мінберінен көрінуі – шығармашылық одақтарға біріккен ұлттың зиялы қауымына байланысты. Ал, еліміздің тұрақтылығы ең алдымен азаматтық қоғамды құрайтын қоғамдық ұйымдардың белсенді қызметіне байланысты.

Тәуелсіздіктің 30 жылы ішінде үкіметтік емес ұйымдар саны 100-ден 22 мыңға дейін артты. 

Қоғамдық ұйымдар мен мемлекеттік органдар арасындағы сан қырлы әріптестіктің бір формасы – әлеуметтік маңызды жобаларды іске асыру.  
Кез-келген мемлекет – әлеуметтік-маңызды түйіткілдерді шешуде сенімді серіктестікті қажет етеді. Бұл орайда, қоғамның түрлі саласындағы мәселелерді іштен білетін үкіметтік емес ұйымдарға артылар сенім зор. Сондықтан қоғамдық бірлестіктердің белсенділігі – біз үшін қашанда үлкен маңызға ие.
Жылдан жылға үкіметтік емес ұйымдарды мемлекеттік қолдау шараларын жетілдіру бойынша шаралар қабылдануда. Бұл мемлекеттік әлеуметтік тапсырысты қаржыландыру көлемін соңғы 5 жылда 2 есеге (2017 жылы - 12,7 млрд.теңге, 2021 жылы – 25 млрд. теңге), гранттарды 3 есеге (2017 жылы - 0,6 млрд. теңге, 2021 жылы – 1,7 млрд. теңге) арттыруға мүмкіндік берді. Жыл сайын орта есеппен әлеуметтік маңызы бар бағыттар бойынша 2 мыңға жуық жоба іске асырылады және оны орындауға мыңнан астам ҮЕҰ атсалысады.

Өткен жылы гранттық қаржыландыру шеңберінде Министрлік 117 гранттық жобаны іске асырды.

Осы гранттар аясында ерекше қажеттіліктері бар адамдар үшін 3 жоба іске асып, оған 450 адам жұмысқа тартылды; 667 оқыту іс-шаралары ұйымдастырылып, 54 зерттеу жүргізілді. Оған 722 ұлттық және халықаралық сарапшылар жұмысқа тартылды. Сонымен қатар, 4 әлеуметтік қызмет, 15 веб-ресурс, 52 орталық құрылды. ҮЕҰ мен волонтерлерді қолдауға, тұрмыстық зорлық-зомбылық құрбандарымен жұмыс істеуге арналған азаматтық орталықтар және т.б. кеңес беру кабинеттері құрылды.
Рухани даму бағытындағы жобаларға да айрықша мән беріліп отыр. Атап айтқанда, биыл «Рухани жаңғыру» бағдарламасының Ұлттық жаңғыру кезеңіне көшуі» бойынша Жол картасы әзірленді. 

Жоспарланған іс-шаралар мен жобалар жас ерекшеліктеріне сәйкес, бағдарламаның мазмұнын қоғамның түрлі топтарына жеткізу мақсатында әзірленді.

Мысалы, ұлттық құндылықтарды сақтай отырып, адамгершілік тұрғысынан кемелденген тұлғаны қалыптастыру мақсатында «Ulttyq tárbıe» идеологиялық платформасы, «Сен туған Қазақстаныңды білесің бе?» республикалық бала оқырмандар конкурсы, интеллектуалдық жобалар қарастырылған. Қазақстандық жастардың еліміздегі және шетелдегі ғылыми жетістіктері мен жаңалықтары туралы «Ақылды ұрпақ» жобасы жоспарланған.
Сонымен қатар, азаматтардың құқықтық сауаттылығын арттыру, оның ішінде Қазақстанның мәслихаттар депутаттарының бірлестігі» республикалық қоғамдық бірлестігімен бірлесіп «Құқықтық мәдениет» арнайы жобасы аясында азаматтардың құқықтық сауаттылығын арттыру бойынша іс-шаралар кешені жүргізілетін болады.  

Сөз соңында Ақпарат және қоғамдық даму министрлігі еліміздегі шығармашылық одақтар мен қоғамдық ұйымдардың рухани саладағы бастамаларын қолдауға және бірлескен жобаларды іске асыруға дайын екендігін мәлімдеймін.

Назарларыңызға рахмет!
